
Innleiing

Året 2005  starta med innsetting av kapellan Geirulf Grødem.  Prost Svein Arne Theodorsen var her og føretok den høgtidelege handlinga saman med sokneprest Jens Olav Mæland,  og etterpå  fylte me bedehuset med folk frå Skånevik og Etne,  me hadde kyrkjekaffi for  kapellanen med familie, kyrkjelyden  og spesielt innbedne.  Ein god start på eit nytt år. 
 Og dette har prega arbeidet i heile året.

 Soknerådet  dette året har vore det same som dei 3 føregåande år:  Ingebjørg Rullestad, Anne-Grethe Rullestad, Anne Grethe Straumsøy, Gudvin Hovda, Terje Ness og Liv Tungesvik,  med Bodil Skumsnes som første varamedlem.
Soknerådet har i året hatt  11 møte og har hatt føre 91 saker.  Møtet i april var felles med Etne sokneråd i  Etne

Gudvin Hovda og Terje Ness har vore Skånevik Sokneråd sine representantar i Kyrkjeleg Fellesråd i Etne.

Det kom oppseiing  frå organist Carolin Eide  utpå våren.  Det var leitt,  siste teneste her hos oss hadde ho ved gudstenesta i Skånevik kyrkje den 29. mai.  Det vart markert med kyrkjekaffi og ei lita gåve som takk for den tida ho hadde vore hos oss og gitt oss mange flotte musikalske opplevingar.

I august starta så Solveig Sørheim i tenesta,  og ho har greidd oppgåva svært bra trass i ung alder.  Ho har også hatt ansvar for Kyrkjekoret i Skånevik,  og samarbeidet har vore framifrå.

Eit  barnekor har også starta dette året,  og me har fått høyra og sjå dei på familiegudstenester  julaftan og elles,  også her er organist Solveig med i lag med Anita Grødem.  Me helsar tiltaket hjarteleg lukke til og vonar fleire vil vera med etter kvart.

Julekonsertar hadde Solveig ansvar for i både Fjæra og Skånevik.  

Det har i Skånevik kyrkje vore fleire konsertar i året.

Pasjonsvandring 17. mars  med tema: ”Jesu lidingssoge i ord og tonar”  med mange deltakarar under leiing av organist Carolin.

Koret ”Jærklang”  frå Bryne vitja oss i mai,  og konserten ”Vårkveld i Etne”  i Skånevik kyrkje er det vel ingen av oss som var til stades, som kjem til å gløyma.  Knut Molnes leia  kvelden,  han hadde sjølv ei forteljing frå sine gutedagar då han var med far i kyrkja.
Få veker etterpå døydde han,  og dette var eit stort tap også for kyrkja i Etne

Det er pågang frå folk som har vitja oss før, om å få koma att og ha konsert i Skånevik kyrkje  som er ei kyrkje der alle finn det ekstra fint å vera. Me hadde konsert ved Vår Frelsers kantori,  Eit kor frå Estland, Norwegian Cornets and Sackbutts,  Roar Engelberg og Stein Erik Olsen,  Bjarte Aadland og Eli Johanne Rønnekleiv.

Kyrkja har vore utleigd til konsertar også.

I høve 20-års jubileum på Frihamn i september vart det arrangert konsert med songarinna Marianne Juvik Sæbø.  Kunsthistorikaren Holger Koefoed hadde kåseri om malaren Lars Hertervig.

Skånevik Idrettshall leigde kyrkja til konsert med Anita Skorgan og ”The Queen Bees”  i november.

Hanne Krogh kom med sin julekonsert 20 desember, det vart òg ei  fin førjulsoppleving.

55 gudstenester  har me hatt i soknet dette året,  44  på vanlege sun-  og helgedagar  og 11 andre,  så som institusjonsgudstenester,  ungdomsgudstenester, skule- og barnehagegudstenester.  Totalt tal deltakarar på desse er  4 096.  Ei av desse var friluftsgudstenesta i Eikehaugen i Skånevik 12. juni der også 100 års jubiléet for 1905  vart markert.  Då hadde soknerådet også lagt opp ein natursti   der mål var i Eikehaugen.
Det vart i året samla inn  kr. 131 556 i offer/kollekt i kyrkjene i vårt sokn.  Kr. 37 403 av desse var til eige arbeid,  resten til  kristne organisasjonar  og arbeid  elles   i inn- og utland.
Det kom inn kr. 21 400   i gjevarteneste til barne- og ungdomsarbeidet vårt.

6 born vart døypte i året,  14 unge konfirmerte, 3 par vart ektevigde i soknet og  det var 

24 gravferder.

Me har heile året hatt Siri Eikemo i ei deltidsstilling som barne/ungdomsarbeidar.  Stillinga vert finansiert ved gjevartenesta.  Det er nok dessverre ikkje så stor oppslutning om den at det rekk til,  men ein har funne måtar å dekka resten på.  

Siri har då ansvar for  m.a. Tripp-trapp,  dåpsskulen,  kyrkjevitjing for 4-åringane før dei får kyrkjeboka.  Ho samarbeider og med presten om familiegudstenestene.

12.februar  var det stor kordag for born frå heile prestegjeldet.   Det var øving og moro heile føremiddagen og flott konsert om ettermiddagen. Siri var den som var ansvarleg her også.

Kyrkjelyden fylgjer IKO sitt faseprogram  og deler ut kassett/CD  til alle 2-åringar,  Kyrkjeboka til alle 4-åringar,  bok etter dåpsskulen til alle 6-åringar og biblar til alle 11-åringar.  Alt dette skjer ved familegudstenester i begge kyrkjene.
Diakoninemnda har hatt fleire tiltak på gang.  Det nye dette året var at me vedtok å gå med ei helsing frå kyrkjelyden  til alle som fylte runde år etter 80.

Eit samarbeid mellom diakoninemnda og indremisjonen er føremiddagstreff på Skånevik bedehus 3 gonger kvart halvår.  Det er Dagny Ness som har hovudansvaret her,  og ho har mange ivrige hjelparar med seg.  

Sævareidmøtet 2005  vart ei fin oppleving.  Tema var: ”Liv og overflod”.    Dagen tok til med morgonsong i Frette kapell,  og møtet elles var på skulen på Sævareid med foredrag av Geirulf Grødem om ”Å leva under Guds velsigning”,  og elles var programmet  rikt og tilpassa born og vaksne. Dette er fellestiltak for begge sokna i prestegjeldet.
Det er også kyrkjelydskveldane  som har vore i haust under tittelen:  ”Tru møter tru”.  
3 kveldar hausten 05,  og dei held fram med 3 kveldar våren 06.
Kyrkjeposten er òg  noko som gjeld heile prestegjeldet.  Eit blad som kjem 2 gonger i året, og som tar med mange interessante glimt frå arbeidet i kyrkjelydane  og som har med gudstenestelistene og det som skjer i bedehusa våre.

I oktober var det soknerådsval.  Me hadde ei liste med  17 gode namn.  6 medlemer og 5 varamedlemer vart valde og tok over ved årsskiftet:

1. Laila Engdal,  Fjæra

2. Eli Garvik, Ebne

3. Magny Lygre, Molnes

4. Liv Tungesvik, Skånevik

5. Dag Vigleik Johnsen, Skånevik

6. Terje Ness, Skånevik

Varamedlemer:

1. Bjørg Astrid Sævareid

2. Rudi Hereide, Skånevik

3. Hjørdis Sævareid, Skånevik

4. Per Terje Tveiten, Molnes

5. Audny Jespersen, Skånevik

Me er så heldige å ha ein stab av gode medarbeidarar i kyrkja.  Sokneprest og kapellan,  organist, kyrkjeverje, kyrkjegardsarbeidar, kyrkjetenar, kyrkjelydssekretærar, barne/ ungdomsarbeidarar, kontorhjelp,  klokkar som er tilsette,  i tillegg er der  ein gjeng med folk gjer ein strålande dugnadsinnsats.    Dette gjeld så som kyrkjetenarar,  klokkarar,  dei som arbeider med born og unge i søndagsskule,  barnelag, yngres,  speidararbeid, Tripp-trapp,  kor m.m.   Eller å saga ned tre som står i vegen,  snikra,  rydda,  fiksa ting osb.

Skånevik kyrkje vart malt utvendig denne sommaren.  Kommunen løyvde 100 000 kr til dette føremålet.  Og ved å bruka pengane fornuftig,  vart arbeidet gjort  for om lag  den summen.  Lie grann av malararbeidet står att og skal takast på våren 2006.
Innvendig er kyrkjene våre ikkje nettopp praktiske som arbeidskyrkjer,  men Skånevik kyrkje er stor, og me har sett inn bordet som før var i bruk berre til kyrkjekaffi,  bakerst i kyrkja.  Dette har vorte ein fin verestad for dåpsskulen,  konfirmantane,  og soknerådsmøte.   Me har også bore ned att dei gamle benkeputene.  Fargen er vel ikkje heilt den rette,  men ein sit betre.
Fjæra Kapell treng også sårt maling m.m.  Dette skal det truleg  verta gjort noko med i 2006
Det skal også setjast ned ei nemnd til å førebu 100-års jubiléet i 2013.

. 

14  unge vart konfirmerte i 2005,  dei var med på fasteaksjon til Kirkens Nødhjelp  i fastetida  og fekk inn kr.       ,  og elles hadde dei eit variert opplegg med week-end,  gudstenester, fotballturnering m.m.  i tillegg til rein undervisning.  Det er kyrkjelydens ansvar å vera med og be for konfirmantane.
Skånevik Sokneråd  har   ein misjonsavtale med Normisjon,  og der støttar me spesielt Bibelskulen i Bafoulabé  som familien Gjermund og Gunn Marit Lygre har vore/er ved.  I mars 2005 hadde me ein misjonskveld på Molnes bedehus  der programmet m.a. var glimt frå Bafoulabé  ved Eirik  Lygre som nyleg var komne heim frå 6 vekers opphald i Mali.
Kvar julaftan i dei seinare åra har det i  kyrkjene i heile prestegjeldet vorte gitt ei takkegåve til vennskapskyrkjelyden i Beit Jala nær Betlehem.  Våren 2005  var fleire i prestegjeldet på  vitjing i Beit Jala.  Me budde i gjestehuset i kyrkjelyden,  ”Beit Ibrahim”  og me fekk vera der så pass mange dagar at me fekk oppleva litt av kor vanskeleg mange ting er der i dagleglivet.  Me fekk også sjå den store innsatsen kyrkjelyden gjer ved den store barneheimen for foreldrelause gutar.  Me forstår på dei at gåva me sender,  er av stort verde for dei,  dei sender kvar gong hjarteleg takk.  Sommaren 2005  kom det så ein stor flokk unge frå Beit Jala til Etne.  Eit eventyr.(Sjå Kyrkjeposten)

Skånevik Sokneråd vart spurt av nemnda for Frivilligsentral i Etne om å vera med i styret for Stiftinga i lag med Etne Røde Kors og Etne kommunen.  Soknerådet vedtok å gjera dette,  det medfører ingenting økonomisk,  men me har ein representant i styret.  Soknerådet har valt som sin representant Hans Olav Tungesvik.

Avslutning

Nyårsaftan var teksten:  ”Det er ikkje ute med Herrens nåde,  Hans miskunn tek aldri slutt.  Kvar morgon er ho ny ,stor er din truskap.”   Dette er ord me kan halda fast og ta fram kvar dag i det nye året også,  og det kan  gje oss mot og krefter og inspirasjon  til å gå vidare med  dei oppgåvene me har fått.   Og dei oppgåvene er ulike for oss,  men me er alle kalla til å samlast i Guds hus og om hans ord,  til styrke for den einskilde,  til oppmuntring for kvarandre og til Guds ære.

Skånevik, 16.02.06

Liv Tungesvik                      Laila Engdal                   Eli Garvik                  Magny Lygre

      leiar                                      (sign)                             (sign)                          (sign)

Dag Vigleik Johnsen           Terje Ness                  Bjørg Astrid Sævereid      Geirulf Grødem                     

            (sign)                          (sign)                                 (sign)                           (sign)

